
Монгол Улсын Их Хурлын 2020 оны намрын ээлжит чуулганы

Эдийн засгийн байнгын хорооны 12 дугаар сарын 22-ны өдөр 

/Мягмар гараг/-ийн хуралдааны товч тэмдэглэл


Эдийн засгийн байнгын хорооны дарга Ж.Ганбаатар ирц, хэлэлцэх асуудлын дарааллыг танилцуулж, хуралдааныг даргалав. 

Коронавирусm халдвар /КОВИД-19/-ын цар тахлын нөхцөл байдалтай холбогдуулан Засгийн газар, Улсын онцгой комиссоос улс орон даяар бүх нийтийн бэлэн байдлын зэрэгт шилжүүлэх хугацааг сунгасан тул Монгол Улсын Их Хурлын чуулганы хуралдааны дэгийн тухай хуулийн 6 дугаар зүйлд зааснаар Байнгын хорооны хуралдааныг цахим хэлбэрт шилжүүлж, Эдийн засгийн байнгын хорооны дарга Ж.Ганбаатар, Улсын Их Хурлын гишүүн Б.Баттөмөр нар Төрийн ордны “Жанжин Д.Сүхбаатар” танхимаас, Улсын Их Хурлын гишүүн Т.Аюурсайхан, Э.Бат-Амгалан, Д.Батлут, Ж.Бат-Эрдэнэ, Д.Бат-Эрдэнэ, Х.Болорчулуун, Х.Булгантуяа, Н.Ганибал, Х.Ганхуяг, Ц.Даваасүрэн, М.Оюунчимэг, С.Чинзориг, Ц.Цэрэнпунцаг, Б.Жавхлан, Л.Энх-Амгалан нар MyParliament программ болон цахим хуралдааны программыг ашиглан Байнгын хорооны хуралдаанд цахимаар оролцов.


Хуралдаанд ирвэл зохих 19 гишүүнээс 11 гишүүн цахим хуралдааны программын ирцэд бүртгүүлж, 57.9 хувийн ирцтэйгээр хуралдаан 10 цаг 00 минутад Төрийн ордны “Жанжин Д.Сүхбаатар” танхимд эхлэв. 

Чөлөөтэй: Б.Энхбаяр.

Нэг.Тогтвортой хөгжлийн дэд хорооны даргыг сонгох тухай 

Хуралдаанд Улсын Их Хурлын Тамгын газрын Хууль, эрх зүйн газрын Байнгын хорооны асуудал хариуцсан хэлтсийн Эдийн засгийн байнгын хороо хариуцсан ахлах зөвлөх Д.Мягмарцэрэн, референт Г.Баярмаа нар байлцав.

Байнгын хорооны дарга Ж.Ганбаатар Улсын Их Хурлын гишүүн Х.Булгантуяаг Тогтвортой хөгжлийн дэд хорооны даргад нэр дэвшүүлж байгаа талаар танилцуулав. 


Танилцуулга болон нэр дэвшигчтэй холбогдуулан Улсын Их Хурлын гишүүн Ж.Ганбаатар, Ж.Бат-Эрдэнэ, Д.Батлут, С.Чинзориг нарын тавьсан асуултад Улсын Их Хурлын гишүүн, Тогтвортой хөгжлийн дэд хорооны даргад нэр дэвшигч Х.Булгантуяа цахимаар хариулж, тайлбар хийв.


Улсын Их Хурлын гишүүн Б.Жавхлан, Х.Болорчулуун, Ж.Бат-Эрдэнэ, Ц.Даваасүрэн, Д.Батлут нар цахимаар үг хэлэв.


Ж.Ганбаатар: Тогтвортой хөгжлийн дэд хорооны даргаар Улсын Их Хурлын гишүүн Х.Булгантуяаг сонгохыг дэмжье гэсэн санал хураалт явуулъя.


Зөвшөөрсөн:
  
  9

Татгалзсан:

  9

Бүгд:


18

50.0 хувийн саналаар дэмжигдсэнгүй. 

Байнгын хорооны дарга Ж.Ганбаатар, гишүүдийн “дэмжсэн” санал техникийн саатлын улмаас “эсрэг” гарсан тул дээрх санал хураалтыг хүчингүй болгож, дахин санал хураалт явуулах горимын санал гаргав.

Ж.Ганбаатар: Дээрх санал хураалтыг хүчингүй болгоё гэсэн горимын саналыг дэмжье гэсэн санал хураалт явуулъя.

Зөвшөөрсөн:
  
  8

Татгалзсан:

10

Бүгд:


18

44.4 хувийн саналаар дэмжигдсэнгүй.

  Улсын Их Хурлын гишүүн Т.Доржхандын “дэмжсэн” санал техникийн саатлын улмаас “эсрэг” гарсан тул дээрх санал хураалтыг хүчингүй болгож, дахин санал хураалт явуулах горимын санал гаргав.

Ж.Ганбаатар: Улсын Их Хурлын гишүүн Т.Доржхандын гаргасан горимын саналыг дэмжье гэсэн санал хураалт явуулъя.

Зөвшөөрсөн:

12

Татгалзсан:

  5
Бүгд:


17

70.6 хувийн саналаар горимын санал дэмжигдлээ.

Ж.Ганбаатар: Тогтвортой хөгжлийн дэд хорооны даргаар Улсын Их Хурлын гишүүн Х.Булгантуяаг сонгохыг дэмжье гэсэн санал хураалтыг дахин явуулъя.

Зөвшөөрсөн:

12
Татгалзсан:

  5
Бүгд:


17

70.6 хувийн саналаар дэмжигдлээ.

Байнгын хорооны дарга Ж.Ганбаатар “Дэд хорооны даргыг сонгох тухай” Байнгын хорооны тогтоолыг уншиж, танилцуулав

Уг асуудлыг 15 цаг 31 минутад хэлэлцэж дуусав.
Хоёр.Ажлын хэсэг шинэчлэн байгуулах тухай Байнгын хорооны тогтоолын төсөл /Үйлдвэр, технологийн паркийн эрх зүйн байдлын тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн хуулийн төслүүдийг хэлэлцүүлэгт бэлтгэх үүрэг бүхий/

Хуралдаанд Улсын Их Хурлын Тамгын газрын Хууль, эрх зүйн газрын Байнгын хорооны асуудал хариуцсан хэлтсийн Эдийн засгийн байнгын хороо хариуцсан ахлах зөвлөх Д.Мягмарцэрэн, референт Г.Баярмаа нар байлцав.


Ж.Ганбаатар: “Үйлдвэр, технологийн паркийн эрх зүйн байдлын тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн хуулийн төслүүдийг нэгдсэн хуралдаанаар хэлэлцүүлэх бэлтгэл хангах, санал, дүгнэлтийн төсөл боловсруулах үүрэг бүхий ажлын хэсэг байгуулах тухай” Байнгын хорооны тогтоолын төслийг батлах санал хураалт явуулъя.

Зөвшөөрсөн:

13

Татгалзсан:
             4

Бүгд:

           17
76.5 хувийн саналаар тогтоол батлагдлаа.

Ажлын хэсгийн ахлагчаар Улсын Их Хурлын гишүүн Ж.Бат-Эрдэнэ, гишүүдэд Улсын Их Хурлын гишүүн Д.Бат-Эрдэнэ, Т.Доржханд, Н.Ганибал, М.Оюунчимэг нар ажиллахаар тогтов.

Гурав.Ажлын хэсэг шинэчлэн байгуулах тухай Байнгын хорооны тогтоолын төсөл /Далай ашиглах тухай хуулийн шинэчилсэн найруулгын төсөл болон хамт өргөн мэдүүлсэн хуулийн төслүүдийг хэлэлцүүлэгт бэлтгэх үүрэг бүхий/

Хуралдаанд Улсын Их Хурлын Тамгын газрын Хууль, эрх зүйн газрын Байнгын хорооны асуудал хариуцсан хэлтсийн Эдийн засгийн байнгын хороо хариуцсан ахлах зөвлөх Д.Мягмарцэрэн, референт Г.Баярмаа нар байлцав.


Ж.Ганбаатар: “Далай ашиглах тухай хуулийн шинэчилсэн найруулгын төсөл болон хамт өргөн мэдүүлсэн хуулийн төслүүдийг нэгдсэн хуралдаанаар хэлэлцүүлэх бэлтгэл хангах, санал, дүгнэлтийн төсөл боловсруулах үүрэг бүхий ажлын хэсэг байгуулах тухай” Байнгын хорооны тогтоолын төслийг батлах санал хураалт явуулъя.
Зөвшөөрсөн:

10

Татгалзсан:
             7

Бүгд:

           17

58.8 хувийн саналаар тогтоол батлагдлаа.

Ажлын хэсгийн ахлагчаар Улсын Их Хурлын гишүүн Б.Энх-Амгалан, гишүүдэд Улсын Их Хурлын гишүүн Д.Батлут Х.Ганхуяг, Ц.Даваасүрэн, О.Цогтгэрэл нар ажиллахаар тогтов.

Хуралдаан 56 минут үргэлжилж, 19 гишүүнээс 18 гишүүн хүрэлцэн ирж, 94.7 хувийн ирцтэйгээр 10 цаг 56 минутад өндөрлөв. 
Тэмдэглэлтэй танилцсан:

ЭДИЙН ЗАСГИЙН БАЙНГЫН 

ХОРООНЫ ДАРГА






Ж.ГАНБААТАР


Тэмдэглэл хөтөлсөн:

ХУРАЛДААНЫ ТЭМДЭГЛЭЛ

ХӨТЛӨХ АЛБАНЫ ШИНЖЭЭЧ




П.МЯДАГМАА
МОНГОЛ УЛСЫН ИХ ХУРЛЫН 2020 ОНЫ НАМРЫН ЭЭЛЖИТ ЧУУЛГАНЫ
ЭДИЙН ЗАСГИЙН БАЙНГЫН ХОРООНЫ 12 ДУГААР САРЫН 22-НЫ ӨДӨР

 /МЯГМАР ГАРАГ/-ИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Ж.Ганбаатар: Байнгын хорооны гишүүдийнхээ амар амгаланг айлтгая. Гишүүдийн ирц 11 болсон байна. Өнөөдрийн Байнгын хорооныхоо хуралдааныг эхэлж байна. Хэлэлцэх асуудлыг танилцуулъя. 
Нэгдүгээрт тогтвортой хөгжлийн дэд хорооны даргыг сонгох тухай. 

Хоёрдугаарт ажлын хэсэг шинэчлэн байгуулах тухай асуудлыг хэлэлцэнэ. Хэлэлцэх асуудалтай холбоотой саналтай Байнгын хорооны гишүүд байна уу. Алга байна. 

Эхний асуудалдаа оръё. Хэлэлцэх асуудалтай холбоотой саналтай гишүүн алга байна. 

Тогтвортой хөгжлийн дэд хорооны даргыг сонгох тухай асуудлыг хэлэлцэж эхэлье. 

Тогтвортой хөгжлийн дэд хорооны даргад Улсын Их Хурлын гишүүн Х.Булгантуяаг нэр дэвшүүлж байна. 

Булгантуяа гишүүний намтрыг би бас товч уншиж өгье. 

Цахимаар орж байгаа учраас маскаа авъя. Хүрэлбаатарын Булгантуяа 1981 онд Архангай аймгийн Эрдэнэбулган суманд төрсөн. 1996 онд Австрали улсын Лен нем дунд сургууль, 1997 онд Монгол Туркийн хамтарсан гүнзгийрүүлсэн сурталттай сургуулийн математикийн анги, 2006 онд БНХАУ-ын төв Хятадын шинжлэх ухааны их сургууль Эдийн засгийн бакалавр, 2008 онд АНУ-ын Елийн их сургуулийн олон улсын хөгжлийн эдийн засгийн магистр тус тус төгссөн байна. Боловсрол дээд, эдийн засагч Ангил, Хятад, Япон хэлтэй. Ажлын туршлага 2006-2007 онд Австралийн Бландын Ресурс Японы хөрөнгө оруулалттай Пронт секрутис хувьцаат компанид бизнес хөгжлийн зөвлөх, 2008-2010 онд Дэлхийн банкны төслүүдэд төслийн зөвлөх, төслийн удирдагч, 2010-2012 онд Оюутолгой хувьцаат компанид бизнес, стратегийн ахлах зөвлөх, 2012-2013 онд Петровис хувьцаат компанийн бизнес хөгжлийн дарга, 2013-2016 онд Монгол Ардын намын намын байгууллага хамтын ажиллагаа төрийн бус байгууллагууд хариуцсан нарийн бичгийн дарга, 2016-2020 онд Монгол Улсын Сангийн дэд сайд, 2020 оноос Монгол Улсын Их Хурлын гишүүнээр ажиллаж байна. 
Монгол Ардын намын бага хурлын гишүүн, санхүүгийн тэргүүний ажилтан гэсэн шагналтай юм байна. 

Асуух асуулттай Байнгын хорооны гишүүд нэрсээ өгөхийг хүсье.

Булгантуяа гишүүнээс болон надаас асуух асуулттай гишүүд нэрсээ өгье. Байхгүй юм шиг байна. Би хоёр гурван зүйлээр Булгантуяа гишүүнтэй санал солилцъё. 

Тогтвортой хөгжлийн дэд хороо гэдэг байгууллага ер нь яах вэ Монгол Улсын Үндсэн хуульд өөрчлөлт орсон тогтвортой бодлоготой байх ёстой гэсэн. Эдийн засгийн хувьд ялангуяа. Та энийг бас мэдэж байгаа. Тэгээд тогтвортой хөгжлийг би бол эдийн засгийн хувьд жижиг, дундын салбар одоо үйлчилгээний хувьд ямар оролцоотой байх юм, уул уурхайн салбар ямар оролцоотой байх юм. Мал аж ахуй, газар тариалангийн салбар ямар оролцоотой байх юм. Төрийн оролцоо гэдэг зүй зохистойгоор хаана нь байх юм. Юу юунд төр оролцох юм. Юугаа ер нь төлөвлөж явах юм. Юуг нь тодорхой эдийн засгийн юутай өрсөлдөөнүүд өөрөө өөрийгөө зохицуулаад явах боломжтой юу. Тийм салбар байгаа юм уу, байхгүй юм уу. 
Зүгээр л маш жижиг зүйлээр холбоод хэлэхэд жижиг, дунд үйлдвэрлэл гэхээр кластераар алийг нь хөгжүүлэх юм. Тэрийг юу гэж харж байгаа юм ч гэдэг юм уу. Тогтвортой хөгжил гэдэг юмыг уг нь яах вэ 2015 онд НҮБ-аас ийм нэг 17 чиглэл бол гаргасан юм билээ шүү дээ. Тогтвортой хөгжлийн. Булгантуяа гишүүн тэрийг бол харж байгаа байх. Энэ энэ зүйлүүдийг бас тодорхой болгоод тэгээд дээрээс нь Эдийн засгийн байнгын хороон дээр хэлэлцэгдэж байгаа бүх асуудлаар ажлын хэсэг гарсан байгаа. Яг одоогоор ажлын хэсэг хуралдаад шийдвэрлэж дуусаад Байнгын хороонд ирсэн асуудлууд байхгүй байна. Тэгэхээр манай ажлын хэсэг ахалж байгаа гишүүд маань одоо энэ ажлын хэсэгтээ хэлэлцэх асуудлаа хурдан шийдвэрлэж Эдийн засгийн байнгын хороонд хүргүүлмээр байгаа юм. 
Саяхан байгуулагдсан ажлын хэсэг ч байгаа. 11 ажлын хэсэг байгуулагдаад ихэнх нь манай Байнгын хорооны дарга ажиллаад явж байгаа ажлын хэсгүүд байна. Ажлын хэсэг маань хурдан хуралдаж Эдийн засгийн байнгын хороонд асуудлуудаа оруулах хэрэгтэй байгаа юм. Эдийн засгийн байнгын хорооны дарга ажлын хэсгийн дарга руугаа хамаа замбараагүй утасдаад шахаад байх нь тийм ч зохистой биш гэж харж байгаа. Яаруу сандруу буруу зүйл болох вэ гэж болгоомжилж байна. Ажлын хэсгийн хурлуудыг яаралтай хийх хэрэгтэй байна. Дэд хорооны хувьд бол Дэд хороо идэвхтэй ажиллах хэрэгтэй. Би бас өнгөрсөн 4 жилийн 3 жилд нь Дэд хорооны дарга байсан. Дэд хорооны даргаас бас олон зүйл шалтгаалдаг шүү гэж Булгантуяа гишүүнд сануулж хэлье. 
Би асуух асуултаа асуулаа. Булгантуяа гишүүн хариулах байх. Булгантуяа гишүүний микрофоныг өгье. Хариулна гэхээсээ илүү ер нь бодлоо хэлээд явчихсан ч болно шүү. Баярлалаа. 

Х.Булгантуяа: Та бүхэндээ энэ өглөөний мэндийг хүргэе. Өмнө нь Тогтвортой хөгжлийн дэд хороо Улсын  Их Хурлын Нийгмийн бодлогын байнгын хорооны харьяа байдаг байсан. Тогтвортой хөгжлийн үзэл баримтлалыг 2016 онд НҮБ-аас баталж үүнтэй холбогдуулж улс орнууд өөрийн гэсэн тогтвортой хөгжлийн бодлогыг хөтөлсөн байж байгаа. Монгол Улс НҮБ-ын байгууллагын гишүүн улсуудын хувьд хамгийн түрүүн өөрсдийн тогтвортой хөгжлийн үзэл баримтлалтай баталсан улс орнуудын нэг. 2019 онд бид нар энүүний 2016-2030 он хүртэл хэрэгжүүлэх 17 зорилт байдаг. Үүний эхний шатны тайланг Монгол Улс НҮБ-ын дээд хэмжээний хурал дээр Сангийн сайд Монгол Улсын тогтвортой хөгжлийн үзэл баримтлалын тайланг 2019 онд тавьсан байдаг. 
Энэ Засгийн газрын хэмжээнд энэ хорооны даргаар Ерөнхий сайд ажилладаг. Дэд даргаар нь Сангийн сайд ажилладаг байж байгаа. Энэ бол ганцхан Нийгмийн бодлогын байнгын хорооны доор явахад их учир дутагдалтай байсан. Үнэнийг хэлэхэд бол хамгийн чухал асуудал бол салбарын яам бүрд хамааралтай статистикийн үндэсний хороо гүйцэтгэлийн мэдээнүүдийг нэгтгэж гаргадаг чухал үүрэгтэй. Ингээд Эдийн засгийн байнгын хорооны доор, дээрээс нь нэмээд Тогтвортой хөгжлийн дэд хороо, Төсвийн байнгын хорооноос Хүнс, хөдөө аж ахуйн байнгын хорооноос олон Байнгын хорооны төлөөллүүд бас орсон юм. Сангийн яам энэ дээр нэлээд идэвх санаачилгатай ажилласан. 2018 оноос авхуулаад тогтвортой хөгжлийн үзэл баримтлалд суурилсан. Төсвийн төлөвлөлтийг хийж эхэлсэн. 
Үнэнийг хэлэхэд бид нар одоо та бүхэн санаж байгаа бол Монгол Улсын Засгийн газрын  4 жилийн үйл ажиллагааны хөтөлбөрөөс авхуулаад энэ дээр ингээд нөгөө тогтвортой хөгжлийн үзэл баримтлалд нийцсэн байна гээд бараг төсөл хөтөлбөр бүрийн хойно хэдийгээр бичсэн байдаг ч гэсэн салбарын яамдуудаас санал ирэхэд нь энэ тогтвортой хөнжлийн үзэл баримтлалын аль зүйлтэй яаж уялдаж байгаа гэдгийг төдийлөн сайн мэдэхгүйгээр Сангийн яаман дээр төсөв нь танагддаг. Гүйцэтгэл нэхэхээр Сангийн яаман дээр танагдсан байсан, эсвэл Их Хурал дээр хасагдсан байсан гэдэг ийм шүүмжлэлүүд их ирдэг байсан. Тэгэхээр энэ ажлыг 2018 оноос авхуулаад эхлээд Эрүүл мэндийн яаман дээр Азийн хөгжлийн банк, НҮБ-ын санхүүжилттэйгээр төсөл хэрэгжүүлж эхэлсэн. Туршилтын байдлаар. 

Тэрний дараагаар Байгаль орчин, аялал, жуулчлалын яаман дээр Цэрэнбат сайдын үед бас хэрэгжүүлсэн. Энийг олон улсын байгууллагуудаас маш их сайшааж Европын холбооноос энэ оноос авхуулаад Хүнс, хөдөө аж ахуй, хөнгөн үйлдвэрийн яам, дээрээс нь Хөдөлмөр, нийгмийн хамгааллын яаман дээр жижиг дунд бизнесийг дэмжих, дээрээс нь ажлын байр бий болгох чиглэлээр буцалтгүй тусламжийн олголтын үүндээ уясан байж байгаа. 

Дараагийн шатанд бол энэ хоёр яамны төсвийн төлөвлөлтийг хийхдээ бид нар тогтвортой хөгжлийн үзэл баримтлалдаа уяна гэсэн үг. Өнгөрсөн аймаг орон нутгуудаас Орхон аймаг их сайн хэрэгжүүлсэн аймаг байсан. Би бас Батлут даргыг энэ дэд хороонд орж ажиллаасай гэж хүсэж байна. Дээрээс нь нэмээд Улаанбаатар хот бол бас энэ тогтвортой хөгжлийн үзэл баримтлалд суурилсан.../минут дуусав/.
Ж.Ганбаатар: Булгантуяа гишүүний микрофоныг өгье.

Х.Булгантуяа: Энэ нь нэгдүгээрт хэд хэдэн чухал ач холбогдолтой. Нэгдүгээрт бид энэ НҮБ-ын өмнө хүлээсэн үүргээ бас нэр төртэйгөөр биелүүлж байна гэдэг нь Монгол Улс олон улсын байгууллагуудын хамтын ажиллагаа, зээл тусламж авахад олон улсын өмнө хүлээсэн үүргээ биелүүлэхэд бас их чухал. Тэгэхээр Монгол Улсын Их Хурал үүн дээр онцгой ач холбогдол өгч байна гэдэг бол чухал байдаг. Дээрээс нь нэмээд ялангуяа манай аймаг орон нутаг бол өөрсдийнхөө үзэл баримтлалд оруулж хэрэгжүүлээсэй гэдэг олон улсын байгууллагаас маш их хүсэл байдаг.  Энэ Их Хурлын даргын захирамжаар энэ дэд хороо батлагддаг та бүхэн санаж байгаа бол Байнгын хороо батлахад хамтад нь баталсан байсан санагдаж байна. Магадгүй энэнд хэрвээ өөрчлөлт шинэчлэлт орох юм бол ялангуяа Батлут даргыг орж ажиллаасай гэж хүсэж байна. Ялангуяа энэ онд Хөдөлмөр, нийгмийн хамгааллын яаманд хэрэгжих гэж байгаатай холбогдуулан Чинзориг сайдыг бас энд орж ажиллаасай гэж хүсэж байна. 
Бид бол энэ дээр олон улсын байгууллагуудынхаа өмнө хүлээсэн үүргүүдээ нэгдүгээрт гүйцэтгэх, хоёрдугаарт дээрээс нь нэмээд 2030 он хүртэл гээд олон улсын байгууллагууд Монгол Улсын тогтвортой энэ урт хугацааны бодлого дээр хяналт тавиад явдаг. Тэгэхээр нөгөө дөрөв, дөрвөн жилээр гэхгүйгээр урт хугацаанд ийм тогтвортой бодлого явуулж байхад энэ дэд хороо маш чухал үүрэгтэй юм. 
Дэд хорооны гишүүдэд, Байнгын хорооны гишүүд ч гэсэн энэ асуудлаар маш нягт хамтран ажиллах болно. 

Ж.Ганбаатар: Булгантуяа гишүүнд баярлалаа. Хоёр гишүүн асуулттай байна. Би харж байна. Тэрнээс өмнө нэг энэ Тогтвортой хөгжлийн дэд хороонд хэн хэн харьяалагдаж байгааг, ямар ямар гишүүд харьяалагдаж байгааг хэлж өгье. 

2020 оны 7 сарын 20-ны өдрийн Их Хурлын тогтоолоор батлагдсан байгаа. Хүрэлбаатарын Булгантуяа, Баагаагийн Баттөмөр, Дашдэмбэрэлийн Бат-Эрдэнэ, Наянтайн Ганибал, Болдын Жавхлан, Хассуурийн Ганхуяг, Тогмидын Доржханд гэсэн 7 гишүүн Тогтвортой хөгжлийн дэд хороонд харьяалагдаж байна. Сануулж хэлье.

 Одоо Ж.Бат-Эрдэнэ гишүүн асуулт асууя. 

Ж.Бат-Эрдэнэ: Эдийн засгийн байнгын хорооны гишүүдийн энэ өглөөний амар, амгаланг айлтган мэндчилж байна. Тогтвортой хөгжлийн үзэл баримтлал Монгол Улсад олон улсын өмнө үүрэг хүлээгээд нэлээдгүй олон жил болчихлоо. Тэгээд ямар ч байсан Тогтвортой хөгжлийн дэд хороог Булгантуяа гишүүн ахалж байгаад зөв зүйтэй байна гэж бодож байна. Дэмжиж байна. Өөрөө бас Сангийн яаманд ажиллаж байсан хүн байгаа. Тэгэхээр Тогтвортой хөгжлийн үзэл баримтлалыг олон улсын өмнө хүлээсэн үүргийн хамгийн чухал асуудал бол явсаар байгаад бид нар санхүү хөрөнгө мөнгөн дээрээ бол тогтдог юм. Бид хэд хэдэн уулзалтуудаар бол олон улсын өмнө хүлээсэн үүргээ санхүү мөнгөний боломж бололцооноос болж биелээгүй ийм зүйлүүд бол гарсан. Тэр тусмаа бол дэд бүтцийн хэмжээний авсан үүргүүд байж байдаг. Жишээ нь одоо худаг устай холбоотой асуудлууд байж байдаг. Тэр дотор чинь тэгээд ариутгах татуургатай холбоотой асуудлууд гэх мэтчилэн. Тэгээд хүн ардынхаа амьжиргааг дээшлүүлэх амьдралыг тэтгэх гол эх үүсвэр болсон энэ дэд бүтэцтэй холбоотой энэ салбарын яамдуудтай холбоотой асуудлууд олон асуудлууд энэ дотор орсон байдаг. 

Өөрөөр хэлбэл НҮБ-ын өмнө улс орноо хөгжүүлэх улс орны дэд бүтцийн салбаруудыг хөгжүүлэх энэ нь эцэстээ хүнийхээ хөгжилтэй холбоотой гэдэг утгаараа нэлээд том үүрэг хариуцлагыг хүлээгээд энэ нь үүрэг хариуцлагаа тогтвортой хөгжлийн бодлого болгож өөрсөндөө томьёолж олон жилээр ингээд томьёолсон бодлого байдаг юм. Тэгээд энэ бодлогыг хэрэгжүүлэхэд олон улсын өмнө болоод улс орны хөгжилтэй холбоотой нэлээд том хариуцлага хүлээх ёстой. Энэ дэд хороогоо бол дэмжээд явж байна. Одоо энэ бодлогын буюу Булгантуяа гишүүнийг нэгдүгээрт дэмжиж байна. 
Ганц л асуулт байна. Таны саналыг асууя гэж бодож байна. Аливаа хөгжил гэдэг  бол ард иргэдтэйгээ л холбоотой шүү дээ. Бид ард иргэдийнхээ амьжиргааг сайжруулах ард иргэдийнхээ амьдрах нөхцөл боломжийг сайжруулах, ажлын байр бий болгох хөрөнгө орлоготой болгох энэ нөхцөл байдлыг л төр одоо хүлээж байгаа. Гэтэл энэ төр хүлээж байгаа энэ үүрэг нөхцөл байдлыг чинь гаднын байгууллага хараад тогтвортой хөгжил талаасаа ийм ийм бодлогыг.

Ж.Ганбаатар: Бат-Эрдэнэ гишүүний микрофоныг сунгаж өгье. 

Ж.Бат-Эрдэнэ: Тэгэхээр эцсийн эцэст хөгжил гэдэг бол иргэдийнхээ хөгжлөөр тодорхойлогдоно. Булгантуяа гишүүнээ. Тэгэхээр иргэдийнхээ хөгжил, амьжиргааг сайжруулах тал бол нөгөө бид нарын яриад байдаг ажлын байр бий болгох үйлдвэрлэлийг хөгжүүлэх, орлогыг нь би болгох чиглэл тогтвортой хөгжлийнхөө бодлого үзэл баримтлалыг бол хэрхэн уялдуулж явъя гэсэн ийм бодлого байгаа вэ. Эндээс гаргах шийдвэрүүд ямар байдлаар гаргая гэж төсөөлж байна вэ. Энэ талаар л асууя. 

Ж.Ганбаатар: Булгантуяа гишүүн, гишүүний асуултад хариулъя. 

Х.Булгантуяа: Өмнө нь энэ дэд хороо Нийгмийн бодлогын байнгын хорооны доор байхад хэд хэдэн хурал зөвлөгөөнд ирж сууж байсан. Хамгийн эхлээд манай Эрүүл мэндийн яам маань энэ тогтвортой хөгжлийн үзэл баримтлалд суурилсан төсвийн төлөвлөлтийг хийсэн. Түрүүн хэлсэнчлэн энэ жил бол хамгийн чухал бас хамгийн их төсөв мөнгөтэй ажлын байр бий болгодог хоёр яам маань энэ жилээс хамрагдах ёстой байгаа. Ийм амлалтыг ч бас авч Европын холбооноос буцалтгүй тусламж зээл бас авсан. Тэгэхээр үүнтэй холбоотойгоор би бол хамгийн түрүүнд хэрэгжүүлсэн хоёр яам, үүний дараагаар хэрэгжүүлэхээр төлөвлөж байгаа хоёр яамаа бид нар сонсох ёстой. 
Ямар ямар асуудлууд дээр тогтвортой хөгжлийн зорилтын өмнө танай яам ямар ямар үүргүүд гүйцэтгэсэн хүлээж байгаа вэ. Ер нь салбарын яам болгон үүний дагуу маш олон үүрэг хариуцлага хүлээж байгаа. Одоо 17 зорилтоос зарим нь бол ганцхан яаманд харьяалагдах биш хэд хэдэн салбаруудад харьяалагдсан том том амлалтууд байдаг. Тэгэхээр үүний хүрээнд танай ямар ямар амлалтууд танай яаман дээр байдаг вэ. Статистикийн Ерөнхий газраас тоон мэдээллүүдийг нь харуулж байгаад хэрэгжилт ийм байна. Энэ дээр сайжруулах хэрэгтэй байна. Энэ дээр ямар ажил хийх гэж байна вэ гээд. Ер нь л миний анзаарснаар бид нар энийг 2018 оноос эхлээд хийхэд олон улсын байгууллагууд маш их дэмждэг юм билээ. 

Хэрвээ та нар өөрсдөө энэ тогтвортой хөгжлийн олон улсын байгууллагын өмнө хүлээсэн үүрэгтэйгээ уялдуулаад бодлогоо сайн гаргаж чадах юм бол зээл тусламж, техникийн тусламж, дэмжлэг бол олдох маш их боломжтой. Бид харин бол төдийлөн сайн бодлогоо бас гаргаж, хянаж Улсын Их Хурал ч гэсэн үүний тайланг сонсож төдийлөн чаддаггүй. Эрх мэдэлтэй байгууллага болох Улсын Их Хурал энэ дээр онцгой ач холбогдол өгөөд явах юм бол олон улсын байгууллагуудын зүгээс ч гэсэн манай салбарын яамыг бол дэмжээд явах боломж бололцоо ихтэй. Тэгэхээр бид бол магадгүй салбарын яамдуудаас авхуулаад гүйцэтгэлийг нь сонсох, хүндрэл бэрхшээлийг нь сонсох.

Дээрээс нь нэмээд үүнтэй холбоотойгоор салбарын яамдууд руу үүрэг чиглэл өгч явах боломж бололцоо бол их бий. Эдийн засгийн байнгын хороон дээр ирсэн гол шалтгаан нь энэ Үндэсний статистикийн хороо байгаа. Эцсийн эцэст гүйцэтгэлийг нь авч.../минут дуусав/.

Ж.Ганбаатар: Булгантуяа гишүүний микрофоныг нэг минут сунгаж өгье. 

Х.Булгантуяа: Тэгэхээр Эдийн засгийн байнгын хорооны харьяа ирсэн гол шалтгаан статистикийн ерөнхий хороо Эдийн засгийн байнгын  хорооны дэргэд байдагтай холбогдон бид гүйцэтгэлийн мэдээнүүдийг түргэн шуурхай Үндэсний статистикийн газраас авах. Дээрээс нь нэмээд зарим мэдээ мэдээллүүдийг бид бас гаргаж авч чадахгүй байгаа юм. Статистикийн газарт одоо хүртэл тэр чиглэлээр мэдээ гаргаж чадахгүй гэсэн статистик тоон мэдээлэл гаргадаггүй гэсэн. Энд бол Улсын Их Хурал өөрийн харьяа байгууллага. Шаардлагатай гэх юм бол ийм тоон  статистик мэдээллийг  авмаар байна гэж захиалмаар юм билээ. Одоо та бүхний бид нарын хамгийн их ярьдаг статистикийн холбоотой ажилгүйдлийн тоо хүртэл зөв буруу гараад байна гэж ярьдаг. Тэгэхээр үүнтэй холбоотой тоон мэдээллүүдийг бид нар захиалж авъя гэсэн ийм саналтай байна. 
Ж.Ганбаатар: Баярлалаа. Батлут гишүүн асуулт асууя. 

Д.Батлут: Эдийн засгийн хорооныхоо гишүүдэд энэ өдрийн мэндийг хүргэе. Тэгээд Тогтвортой хөгжлийн дэд хорооны даргаар Булгантуяа гишүүн сонгогдох гэж байгаад миний хувьд дэмжиж байгаагаа илэрхийлье. 

Тогтвортой хөгжил гэдэг бол өөрөө их том агуулгатай. Ганцхан зүйлийг тухайлж асуух нь зүйтэй байх гэж бодож байгаа юм. Өнөөдөр Монгол Улсад жижиг, дунд үйлдвэрлэлийг дэмжих чиглэлээр бодлогууд тодорхой хэмжээнд гарчихсан түүнийг хангах чиглэлээр төр засаг тодорхой хэмжээний алхмуудыг хийж байгаа. Энэ хоёроо тодорхой нэг хэмжээний зах зээлийг эзэлж байгаа гэж хэлж болно. Түүнээс гадна өрхийн бичил бизнес эрхлэгчдийг хаа хаанаа дэмждэггүй хүмүүс байна. Бүгдийг нь нийлүүлээд бодлогоор дэмжиж чадах юм бол томоохон зах зээл эдийн засгийн  чадавхыг нэмэх боломжийг нэмэгдүүлэх хүч тэнд байгаа юм. Тэгэхээр энэ чиглэлээр бид бүхэн хэрхэн ажиллах юм бэ. Ямар бодлогыг гаргаж ажиллах вэ цаашдаа. Өнөөдөр бид нар бичил бизнес эрхлэгч нар өрхийн бизнес эрхлэгч нараа зөв тодорхойлж чадсан уу үгүй юу. 

Үүнд хүрэхийг энэ бизнес эрхлэгчдийг дэмжихийн тулд санхүүгийн талаасаа Банк санхүүгийн талаасаа ямар бодлогыг гаргаж ажиллах боломж байгаа гэж өөрөө харж байгаа вэ гэж асууя. 
Ж.Ганбаатар: Батлут гишүүнд баярлалаа. Булгантуяа гишүүн асуултад хариулъя. 

Х.Булгантуяа: Одоо энэ олон улсын байгууллагуудаас зөвлөж байгаагаар бол хамгийн чухал асуудал ерөөсөө хөдөлмөр эрхлэлтийг дэмжих, жижиг, дунд бизнес эрхлэлтийг дэмжих. Манай уул уурхай гэж томоохон салбарууд бол нийт хөрөнгө оруулалтын ихэнхийг давсан мөртөө ажлын байрны 1/3-ийг бол яг л хүнс, хөдөө аж ахуйн салбар, жижиг, дунд бизнес эрхлэгчид бол гаргадаг. Тэгэхээр энэ салбараас бий болдог. Тэгэхээр ажлын байрыг дэмжих гэдэг дээр олон улсын байгууллагуудаас ялангуяа Хөдөлмөр, нийгмийн хамгааллын яам тэгээд дээрээс нь Хүнс, хөдөө аж ахуйн яам хоёрыг онцолж байгаад салбарын бодлогууд өөрсдөө энэ нөгөө реформ нь яг энэ тогтвортой хөгжлийнхөө үзэл баримтлалтай ингэж уялдаж байна. Ингэж ажлын байрыг бий болгох гэж байна. Орлогыг ингэж дэмжих гэж байна гэдгийг олон улсын аргачлалаар тооцож гаргаж ирдэг тэр аргачлалыг салбарын яамдууд өөрсдөө сурах ёстой юм билээ. Энэ дээр өмнө бид нар Эрүүл мэндийн яам Байгаль орчны яаман дээр хэрэгжүүлэхэд Азийн хөгжлийн банк, НҮБ-аас нэг гаднын зөвлөх, нэг дотоод зөвлөх, дээрээс нь нэмээд нэг хоёр хүнтэй багийг салбарын яам болгон дээр авч санхүүжүүлсэн. 
Тэдгээр хүмүүс нь болохоороо нөгөө олон улсын үзэл баримтлалтай холбоотой хүлээсэн үүрэгтэй нь уялдуулаад дээрээс нь энэ маань салбарын яамны ажлын төлөвлөгөө, стратеги төлөвлөгөө хянана. Үүнтэй холбоотойгоор ийм том ажил дээр нь яагаад мөнгө тавигдаагүй вэ гээд хянаад аваад үзэхээр ерөөсөө хамгийн чухал нь энэ санал санаачилга нь дээрээс нь нэмээд үзэл баримтлалтай уялдсан төсвийн төлөвлөлтийг салбарын яамдууд өөрсдөө хийж сурах ёстой. 
Энэ дээр бол ялангуяа Хөдөлмөр, нийгмийн хамгааллын яам, Байгаль орчны яаман дээр хэрэгжээд эхлэхээр энэ дээр нэлээд сайн олон улсын  жишигт хүрсэн төлөвлөлтүүд төсвийн төлөвлөлтүүд хийгдэх болов уу гэж харж байна. Үүнтэй холбоотойгоор бид нар 2020 оны төсөв дээр гэхэд Байгаль орчны яам, 2019 оны төсөв дээр гэхэд Эрүүл мэндийн яаман дээрээс авхуулаад анхан шатны эрүүл мэндийн тусламж үйлчилгээн дээр санхүүжилтийг жишээлбэл үе шаттайгаар эхлүүлсэн. Олон улсын байгууллагуудаа ингэж байна. Энэ үзэл баримтлалыг хэрэгжүүлэхэд энэ дээр дутагдаад байна гэхээр нийтдээ 150 орчим тэрбум төгрөг миний санаж байгаагаар жишээлбэл эрүүл мэндийн салбарт нэмэгдэж орж ирсэн байсан. Энийг бол олон улсын байгууллагууд сайшаасан. Тэгэхээр би бол одоо дараагийн том шат нь хөдөлмөр эрхлэлтийг дэмжих.
Ж.Ганбаатар: Булгантуяа гишүүний микрофоныг сунгаж өгье. 

Х.Булгантуяа: Хөдөлмөр эрхлэлтийг дэмжих сан, Жижиг, дунд үйлдвэрлэлийг дэмжих сан, Тариалан эрхлэгчдийг дэмжих сан эдгээр сангуудын үйл ажиллагаа ер нь салбарын яамны үйл ажиллагаанд яг энэ хөдөлмөр эрхлэх, жижиг, дунд бизнес эрхлэгчид бичил бизнес эрхлэгчид өрхийн бизнес эрхлэгчдийг хэрхэн яаж дэмжиж байна вэ гэдэг талаар энэ олон улсын шинжээчид судлаачид ирж ажиллах байх. Магадгүй энэ дүрэм, журман дээр ч гэсэн бид нарт олон улсын жишиг өнцгөөс харж өгөх болов уу. Үүнтэй холбоотойгоор бид нар төлөвлөлтөө зөв хийгээд гаргаад ирэх юм бол манай Их Хурлын гишүүд бол дэмжих маш их хүсэл ирмэлзлэл бол байдаг. 
Ж.Ганбаатар: Чинзориг гишүүн асуулт асууя. 

С.Чинзориг: Гишүүдийнхээ амгаланг айлтгая. Тэгэхээр тогтвортой хөгжил нь их чухал дэд хороо. Ер нь бол улс орнууд хөгжлийнхөө түвшинг хүний хөгжлөөрөө л хэмждэг болсон. Тийм учраас бол дэд хорооны гол анхаарах асуудал бол хүний хөгжлийг дэмжихэд, хүний хөгжлийг хангахад л гол үйл ажиллагаагаа чиглүүлэх ёстой. Ажилтай орлоготой байх, эрүүл мэнд байх, боловсролтой байх гэсэн гурван үндсэн үзүүлэлтээр л хүний хөгжлийг дүгнэдэг хүчин зүйлүүд нь байна шүү дээ. Энэ гурван чиглэлээр л манай орны өмнө нь одоо хүрсэн түвшингээ ахиулах ийм л одоо чиглэл рүү анхаарлаа хандуулж ажиллах байх. 

Булгантуяа сайд Сангийн дэд сайд байсан хүн. Дандаа эдийн  засгаа төсвөө түрүүлж ярьдаг хүн бас энэ хүний хөгжлийн асуудалд гол анхаарах байх. Гэхдээ эдийн засаг төсвөө ярих нь зөв. Болж байгаа мөнгөн эх үүсвэрээ хүний хөгжлийг хангахад л чиглүүлэх талаар нэлээд ахицтай ажиллах байх. Олон улсын байгууллагуудын дэмжлэгийг бас авч ажилладаг ийм дэд хороо. Тийм учраас өөрөө хил ус сайтай хүн, төсөв санхүүгийн ойлголт сайтай хүн энэ чиглэлээр идэвхтэй ажиллах байх гэж найдаж байна. Манай 2016 оны сонгуулийн мөрийн хөтөлбөрт Булгантуяа сайд та өөрөө мэдэж байгаа. Ядуурлыг 2 дахин бууруулна гэсэн том зорилт орчихсон. Гэхдээ бид үүнээсээ бас жоохон болгоомжлоод Засгийн газрын үйл ажиллагааны хөтөлбөрийг боловсруулахдаа ядуурлыг 2 дахин бууруулна гэсэн зорилтоо бол Засгийн газрын үйл ажиллагааны хөтөлбөрт бол оруулаагүй. 

Гэхдээ намын сонгуулийн мөрийн хөтөлбөрт хоёр дахин бууруулахгүй гээд орчихсон учраас ядуурлыг хоёр дахин бууруулна гэсэн энэ намын сонгуулийн мөрийн хөтөлбөрийг ханган биелүүлэхэд энэ намын сонгуулийн мөрийн хөтөлбөрийг ханган биелүүлэхэд анхаарлаа хандуулан ажиллах байх гэж бодож байна. 

Цаашдаа энэ хөдөлмөр эрхлэлтийг дэмжих чиглэлээр бол бид ирэх жилийнхээ төсөв санхүүгийнхээ боломжоос хамаараад жижиг, дунд үйлдвэрийг дэмжих, хөдөлмөр эрхлэлтийг дэмжих сангуудад тодорхой зорилготойгоор бас хөрөнгө мөнгө тусгуулах талаар онцгой анхаарахгүй бол 2021 оны төсөвт.

Ж.Ганбаатар: Чинзориг гишүүний микрофоныг сунгаж өгье. 

С.Чинзориг: Тэгэхээр та нар мэдэж байгаа. Хөдөлмөр эрхлэлтийг дэмжих болоод жижиг, дунд үйлдвэрлэлийг дэмжих сангууд бол улсын төсвөөс тодорхой хөрөнгийн эх үүсвэрийг нэг мөсөн суулгасан асуудал байхгүй. Цаашдаа энэ хөдөлмөр эрхлэлтийг дэмжих сан жижиг, дунд үйлдвэрлэлийг дэмжих сангуудад хөрөнгийн эх үүсвэрүүдийг нэмэгдүүлэх чиглэлээр иргэдээ ажилтай, орлоготой болгох энэ асуудлууд бол нэлээд онцгой анхаарах асуудлууд бий. Түрүүн та өөрөө хэллээ би өмнө нь энэ дэд хороог ахалж байсан юм. Зарим нь одоо статистик үзүүлэлтүүдийг гаргаж чадахгүй байгаа үзүүлэлтүүд бол олон бий. Өмнө нь биднийг ажиллаж байхад 30 гаруй үзүүлэлт байгаа манайхан одоо тооцож, биелэлтийг нь гаргаж чаддаггүй үзүүлэлтүүдийг ярьж байсан. Тэгэхээр энэ статистик мэдээллүүдийг олон улсын байгууллагуудтай хамтарч тухайн оронд өөрийнхөө оронд гаргадаг байх. Биелэлтийг нь тооцдог байх ийм чиглэл рүү нэлээд онцгой анхаарч ажиллах зүйтэй гэсэн ийм саналууд бол байна. 

Ж.Ганбаатар: Баярлалаа. Булгантуяа гишүүний микрофоныг өгье.
Х.Булгантуяа: Чинзориг гишүүнтэй бол санал нэг байна. Ялангуяа олон улсын байгууллагуудад яг үнэнийг хэлэхэд бидэнд шахсан шахаагүй Монгол Улс ядуурлыг устгах өлсгөлөнг зогсоох эрүүл мэндийг дэмжих, уур амьсгалтын өөрчлөлтийн үр нөлөө багасгах гээд энэ 17 зорилгоос Монгол Улсын хувьд бол далай тэнгисийн нөөцийг хамгаалах гэдгээс бусад нь бол бидэнд шууд хамаатай. Энийг олон улсын байгууллагын өмнө хүлээсэн хүлээгээгүй тэртээ тэргүй бид нар бол энийг ард түмнийхээ өмнө хүлээсэн том үүрэг. Угаасаа бид нар бол биелүүлэх ёстой. Бид нарт олон улсын байгууллагаас бол ямар зөвлөмж өгч чаддаг вэ гэхээр нэгдүгээрт энүүний төлөө бодлого боловсруулах дээр бид тусалж ажиллаж чадна. Энэ зам дээрээ хэрвээ та тууштай сайн нам төр харгалзан тууштай сайн ажиллаж чадах юм бол зээл тусламж техникийн тусламжаар бол хангаж ажиллахад бол бэлэн. 
Ингээд бид олон улсын томоохон хурлууд дээр энэ дээр бол тэр өндөр хэмжээний хурал дээр бол Ерөнхий сайд, Шадар сайдын хэмжээнд, Засгийн газрын хэмжээнд очиж тайлан тавьдаг юм билээ. Энэ дээр бид нар Монгол дахь төрийн бус байгууллагууд хүртэл хөндлөнгийн дүгнэлт өгдөг. Засгийн газрын өөрөө өөрсөндөө өгч байгаа дүгнэлтийг бид бас ингэж харж байна гэсэн хөндлөнгийн дүгнэлт хүртэл өгдөг. Тэгэхээр энэ дээр бол яг үнэнийг хэлэхэд хамгийн хүнд асуудал нь нэлээд ахиц дэвшил гарч байсан зарим  зүйл заалтууд маань ялангуяа ковидтой холбоотойгоор нэлээд хойшлохоор ухралт гарахаар бас байгаа нь үнэн. 
Тийм учраас энэ дээр бид бол ядуурлыг бууруулах ажлын байрыг нэмэгдүүлэх гэдэг дээр бол өөрийн эрхгүй тусгайлсан Чинзориг сайд бол тусгайлсан ядуурлыг бууруулах дээр хөтөлбөр байх ёстой гэж сайд байхдаа бол үздэг байсан. Үүнтэй бас санал нэг байдаг хүн. Би Чинзориг сайддаа бол ялангуяа Хөдөлмөр, нийгмийн хамгааллын яамтай холбоотой асуудал дээр бол хамтар ч ажиллахад бол бэлэн. Таны туршлагыг аваад ажиллахад бол бэлэн. Тэгээд Үндэсний статистикийн хороо авч чадахгүй байгаа мэдээ мэдээллүүдийг авах дээр хамтарч ажиллая. Энэ дээр олон улсын байгууллагууд ч гэсэн дэмжиж ажиллахад бол маш сонирхолтой байдаг. 
Ж.Ганбаатар: Булгантуяа гишүүнд баярлалаа. Үг хэлэх гишүүд нэрсээ өгье. Үг хэлэх гишүүд байна уу. 

Б.Жавхлан гишүүн үг хэлье. 

Б.Жавхлан: Байнгын хорооны гишүүдийнхээ өглөөний мэндийг ирье. Энэ Тогтвортой хөгжлийн дэд хороо маш чухал дэд хороо байдаг. Булгантуяа гишүүн ахалж ажиллах болсонд их зөв хүнээ сонгож байна гэж ойлгож байна. Булгантуяа гишүүнд амжилт хүсье. Дэмжиж байна. Захиж хэлэх зүйл гэх юм бол Булгантуяа гишүүн маань өөрөө Сангийн яаманд ажиллаж байсан мөн энэ хөгжлийн чиглэлээр боловсрол эзэмшсэн ийм хүний хувьд макро эдийн засгийн тогтвортой байдал, ялангуяа яг Эдийн засгийн байнгын хорооны үндсэн асуудал болох макро эдийн засагт тэр дундаа төрийн мөнгөний бодлогыг төсөвт салбарын бодлогуудтай уялдуулснаар дунд, урт хугацааны хөгжлийг тогтвортой байлгах гол ийм макро зохицуулалт хийх тал дээр их сайн ажиллах болов уу гэж найдаж байна. Мэдээж хүний хөгжлийн асуудал, нийгмийн саяын Чинзориг гишүүний ярьдаг зорилт бүлгүүдийг одоо бодлогынхоо зүгээс орхиж авч явах манай намын энэ 4 жилийн хөгжлийн хөтөлбөр мөрийн хөтөлбөр бүхий л бидний бичиг баримт зорилтот бүлгүүдэд орсон зүйлүүдийг одоо бүгдийг нь орхилгүй ингэж явах нь мэдээж зүйтэй. 
Дахин хэлье. Эдийн засгийн макро бодлого тэр дундаа мөнгөний бодлого, төсвийн бодлого болон  бусад одоо дэд бүтцийн хөгжлийн бодлогуудыг хоорондын уялдаа холбоо хоорондын макро тэнцвэрүүдийг ингэж харж байх нь бол маш чухал байдаг. Яг үнэнийг хэлэхэд бол одоогийн байдлаар салбар хоорондын тэнцэл төлбөрийн тэнцлийг яг хөгжилтэй уяж холбож явах ёстой гол барометрүүдээ харж төлөвлөж ингэж явахгүй. Хуучин одоо төлөвлөгөөний комисс гэж байх үед ямар ч байсан эдгээрийг өнөөдрийн ярьдаг ийм загвар хэмжээ биш ч гэсэн ямар ч гэсэн төлөвлөдөг байсан. Бидэнд одоо бүтэн ийм загвар төлөлт байхгүй болоод байгаа. Уг нь тэр хөгжлийн яам гэж байгуулагдсан нь бол энэ асуудал нэлээд чухал асуудал болох байсан. 
Гэвч өнөөдөр яам агентлаг байгуулагдаагүй учраас маш том орон зай үүсээд байгаа. Тийм учраас одоо дэд хорооны ажлыг энэ том орон зайг нөхөх тал дээр Эдийн засгийн байнгын хороон дээр түшиг болж, нэг том жигүүр нь болж ажиллаасай гэж Булгантуяа гишүүндээ цахимаар байна. Энэ бүх тал дээр нь дэмжиж, хамтарч, тусалж чадах юм байвал ингэж ажиллана. Амжилт хүсье. 

Ж.Ганбаатар: Жавхлан гишүүнд баярлалаа. 

Болорчулуун гишүүн үг хэлнэ. Болорчулуун гишүүний микрофоныг өгье.

Х.Болорчулуун: Эдийн засгийн байнгын хорооны гишүүдийнхээ энэ өдрийн амгаланг айлтгая. Булгантуяа гишүүнийгээ энэ чухал дэд хорооны даргаар томилогдож байгаад баяр хүргэе. Амжилт хүсье. Ер нь манай улс бол нэг тулгуурт эдийн засагтай орон болчихлоо. 30 жилд. Энэ уул уурхай маань баялгийн үнэ цэнэ өсвөл баярлаад, сайхан хөгжиж байгаа юм шиг байдаг. Буугаад ирвэл тэгээд л одоо яах вэ гэж зээл тусламжийн эрэлд морддог. Энэ байдлыг бол арилгах ёстой. Ер нь гэхдээ бид нар бол 30 жилд сүүлийн арван хэдэн жил дандаа төсвийн цоорхойгоо зээл тусламжаар нөхөж ирлээ. Миний л мэдэхийн энэ 2012 онд анх Их Хурлын гишүүн болж байхад Монгол Улс 23 миллиард долларын өртэй байсан. Яг 8 жилд 8 миллиард доллароор өр маань нэмэгдчихлээ. 
Тэгээд дандаа ингээд төсвийнхөө цоорхойг алдагдал нөхөж байна. Энэ бол бас тогтвортой хөгжиж чадахгүй байгаагийн илрэл гэж хэлж болно л доо. Ер нь өөрөө бие даасан байдлаа авч явж чадахгүй байгаа гэдэг бол ер нь төсөв санхүүгийнхээ бодлогыг үндсэндээ гадныхнаар заалгаж байгаа л гэсэн  үг л дээ. Хаанаас зээл авах уу, олон улсын байгууллага олон улсын валютын газар гаргаж байна гэсэн үг. Тэгэхээр олон тулгуурт эдийн засгийг хөгжүүлэхийн тулд өөрөө хэлж байна. Хөдөө аж ахуйгаа хөгжүүлэх нь маш чухал. Хөдөө аж ахуй хөгжиж байж ажлын байрыг бол хөдөө аж ахуй татвар бага ч гэсэн ажлын байрыг маш ихээр нэмэгдүүлдэг. Хүн амыг ажилтай, орлоготой байлгадаг хөдөө орон нутгийг хүн, зоныг сайхан амьдрахад хамгийн чухал нөлөөтэй салбар. 
Хөдөө аж ахуй хөгжиж байж аж үйлдвэр түүн дотроо хөнгөн хүнсний аж үйлдвэр хөгжиж байдаг жамтай. Бид бол энийг хөдөө аж ахуйгаа түр мөнгө санхүүгийн бодлогоос гадна бас төрийн бодлогоор гааль татвараар дэмжих ёстой. Энэ гаднаас 60 сая малтай мөртөө гаднаас тараг сүү, гаднаас одоо импортоор аваад байж байна. Энийг бол төрийн бодлогоор, гааль татвараар дэмжих ёстой. Гаднаас 60 сая малтай мөртөө тараг, сүү гаднаас импортоор аваад байж байна. Энийг бол 5 хувийн гаалийн татвар бол хөдөө аж ахуйд хамгаалалт болж чаддаггүй. Энэ бүр дээр бид бас бодож байх ёстой. Бодож ажиллах ёстой гэсэн саналыг хэлье. Түүнээс гадна Монгол Улсын энэ хөгжихгүй байгаа нэг шалтгаан бол төсвийн бодлого, төсөв санхүүгийн бодлого, татварын энэ хураалт бүх зүйлийг орон нутгаас татварыг нь авах. Эргээд буцаж хуваарилдаг энэ босоо тогтолцоо бол их буруу гэж боддог юм. Аймаг сум, дүүргийн бие даасан байдлыг олон улсын зах зээлийн нийгмээр амжилттай хөгжиж байгаа улсын жишгээр ингэж бид нар хөгжүүлж байж улс орноо эзэнтэй доороо өмч эзэн хоёр ойрхон зөв бодлого явагдана. Манайх шиг яг энэ зах зээлийн нийгэмд.
Ж.Ганбаатар: Уучлаарай. 11 цагаас өмнө дуусгах учраас юунд шахагдаж байна. Болорчулуун гишүүн уучлаарай. 

Бат-Эрдэнэ гишүүн үг хэлнэ. 

Ж.Бат-Эрдэнэ: Нэг зүйл дээр гоц анхаараач гэж би хэлэх гээд байгаа юм. Түрүүн Чинзориг сайд ч гэсэн хэллээ л дээ. Ер нь аливаа улсын хөгжил гэдэг бол хүнийхээ хөгжлөөр тодорхойлогддог. Тэр хүний тухайн улсын иргэний боловсрол, эрүүл мэнд, амьдрах орчин, тэр хүний ажлын байр, орлого гэх мэтээр энэ зүйлээрээ бид нар хүний хөгжлийг тодорхойлох ёстой. Тогтвортой хөгжлийн бодлого гэдэг бол Булгантуяа гишүүн ээ яг хүн рүүгээ хандсан бодлого байх ёстой. Таны бодлын хариу бол ерөөсөө л хүн. Хүний эрүүл мэнд, хүний боловсрол, хүний амьдрах орчин, хүний ажлын байр, цалин мөнгөний асуудал л байх ёстой. Тэгэхээр энэ хариундаа зориулсан тухайн салбарын бодлогууд бол зайлшгүй орж ирэх ёстой юм. Үүнтэй уялдуулаад бид нар энэ хүлээсэн олон улсын өмнө хүлээсэн үүрэг дээр юугаа биелүүлж чаддаг вэ гэхээр ерөөсөө тухайн салбарын энэ хүн рүүгээ хандсан зүйл дээр төсөв мөнгө чинь дутагдаад, төсвөө энэ дээрээ тавьдаггүй. 
Орлогын төсвийн хуваарилалтыг буруу хийдэг дээр л хамгийн гол асуудал байдаг шүү дээ. Тэгэхээр би юунд олзуурхаад байна вэ гэхээр та бол Сангийн дэд сайдаар ажиллаж байсан туршлагатай. Эдийн засгийнхаа хувьд бол боломж бололцоог нь харж чадах боловсролтой. Тэр утгаараа бол зөвхөн хүн рүү хандсан бодлого байх ёстой гэдэг юман дээр ганцхан точик ганц юман дээр л өөрийнхөө гол анхаарлыг энэ дээр хандуулж ажиллаасай. Тэр төсөв мөнгийг тухайн салбарт нь зөв хуваарилж байна уу гэдэг дээр гол анхаарлаа хандуулаасай гэж танаас хүсэж байна. Баярлалаа. 
Ж.Ганбаатар: Бат-Эрдэнэ гишүүнд баярлалаа. Даваасүрэн гишүүн үг хэлнэ. 


Ц.Даваасүрэн: Баярлалаа. Булгантуяа гишүүнд амжилт хүсье. Гишүүд маань их л захиасыг захиж, том даалгавар өгч байгааг өөрөө ойлгож байгаа байх. Гэхдээ Их Хурал дээр дэд хороо гэдэг юм уу, Байнгын хороо нэмэгдсэнээр юм шийдэгдэхгүй. Манай Их Хурал дээр нэг учир дутагдалтай байдаг юм бол юу вэ гэхээр манай Их Хуралд өөрөө бүтэц нь байдаггүй юм. Түрүүн та бүхэн яриад байна шүү дээ. Статистик мэдээлэл гэхээр энд тэндээс авдаг. Тэр нь учир дутагдалтай байдаг. Бусад орны парламент ямар байдаг вэ гэхээр дэргэдээ бүтэцтэй байдаг. Тэр төсөв санхүүгийн үзүүлэлтүүдийг чинь гаргаж байдаг бүтэц нь байж байдаг. Гишүүддээ тусалж байдаг. Гишүүд гэдэг чинь өөрөө тэр ажлыг хийгээд сууж байдаг улсууд бид шүү дээ. 
Тийм учраас гишүүдийн тэр шийдвэр гаргахад энэ боловсруулж байгаа хууль, Улсын Их Хурлаас гаргаж байгаа шийдвэрүүдийг туслалцаа үзүүлдэг тэр бүтэц нь манайд байдаггүй байхгүй юу. Тийм учраас одоо бидний энэ өчнөөн олон ийм шийдвэрүүд гаргаад өчнөөн олон дэд хороо, түр хороонууд байгуулагдаад үр дүн гардаггүйн гол үндсэн шалтгаан бол тэр. 

Яагаад гэвэл заавал тэр бүтцийг авч явдаг цаанаа үйл ажиллагааг нь авч явдаг ажлын алба шиг юм зайлшгүй байх ёстой. Энэ талаас бас 2012-2016 оны Их Хурал бол нэлээд ажилласан юм. Их Хурлын судалгааны албыг бий болгосон. Одоо бараг байхгүй болсон байна. Би тэрэн дээр нь нэмээд төсвийн шинжилгээний алба гээд одоо энэ макро эдийн засгийн үзүүлэлтүүд, төсвийн үзүүлэлтүүдийг гаргадаг. Төсвөө ороод ирэхээр нь тэрийг нь одоо үнэн зөвийг нь нягталдаг. Тэр тоонууд худлаа юу үгүй юу гэдгийг нь нягталдаг. Тэр тоо нь худлаа юу үгүй юу гэдгийг нягталдаг ийм бүтэц бий болгох зорилгоор хуулийн төсөл өргөн барьсан. Одоо болтол хэлэлцэгдэхгүй байгаа юм. 

Тийм учраас Их Хурал үнэхээр одоо бидний яриад байгаа шиг үр бүтээлтэй байна гэх юм бол заавал ийм ажлын тусалдаг бүтцүүдтэй байх ёстой. Түүнээс биш ганц хоёр хүн таван Их Хурлын гишүүд суугаад, 10 Их Хурлын гишүүд суугаад энэ том эдийн засгийн үзүүлэлтүүдийг гаргаж чадахгүй. Тэгэхээр угаасаа энэ дээр ач холбогдол өгөөд Их Хурлаа бүтцээр нь сайжруулах юман дээр анхаармаар байгаа байхгүй юу. Энэ чинь асуулт асууж, үг хэлдэг л Их Хурал болоод байна шүү дээ. Түүнээс биш одоо ажил хийдэг оновчтой шийдвэр гаргадаг Их Хурал болж чадахгүй байна. 

Үнэхээр чадахгүй байна. Тийм учраас бусад орны парламентуудын тэр туршлагыг бид нар авъя л даа. Бэлэн байгаа юмыг нь. Одоо жишээлбэл тэр Сангийн яамны ороод ирж байгаа тоог тэр Монгол орноос оруулж ирж байгаа тоо инфляцын түвшин, төсвийн алдагдлыг үнэн үү, худлаа юу гэдгийг өөрсдөөс нь асуугаад сууж байгаа байхгүй юу. Монголбанкнаас нь, Сангийн яамнаас нь. Бусад орны парламентууд бол тэгдэггүй. Тэнд бол шилдэг эдийн засагч нар шилдэг мэргэжилтэнгүүд нь Их Хурлынхаа дэргэд тэр ажлын албанд нь байж байгаад энэ бүгд дээр Их Хурлын гишүүдээ хангаж өгдөг байхгүй юу. 

Тэгж байж энэ юмнууд чинь явна. Их Хурлын гишүүд чинь хувилгаан биш, мэрэгч, төлөгч биш шүү дээ. Жирийн л бас нэг хүн. Тийм учраас.../минут дуусав/.


Ж.Ганбаатар: Даваасүрэн гишүүн уучлаарай. 3 минут сунгах боломжгүй юм байна. Энэ сая бас Даваасүрэн гишүүний хэлж байгаатай санал нэг байна. Зүгээр асуулт асуугаад хариулт авдаг Их Хурал болчихлоо гэдэг дээр. Би ч гэсэн энэ тал дээр олон зүйл дээр санал нэг байгаагаа хэлье. 
Булгантуяад гишүүнд хэлэхэд НҮБ-аас 2015 онд баталсан 17 зорилтоос гадна яагаад Эдийн засгийн байнгын хороон дээр ирсэн бэ гэдгээ бодож, эдийн засгийн асуудлаа голлож ажиллахыг хүсье. Үндсэн хуульд эдийн засагт холбоотой заалтууд орсон учраас Эдийн засгийн байнгын хороон дээр ирсэн гэж ойлгож байгаа. Тийм учраас түрүүн тэр гишүүдийн хэлсэн Чинзориг, Жавхлан, Даваасүрэн гишүүдийн хэлсэн зүйлүүдийг анхаарч ажиллахыг бас Булгантуяа даргаас хүсье. 

Эдийн засагтай холбоотой асуудлуудаар ер нь бол одоо уул уурхайн салбар гэдэг юм уу, газар тариалангийн салбар үйлдвэр, үйлчилгээний салбарт эдийн засгийн оролцоо хир байх юм. Хир байвал зүгээр юм. Бусад улсуудад ямар байдаг юм. Яагаад 20 хувиас илүү уул уурхай гаргадаггүй юм. Хөдөө аж ахуй, уул уурхай, мал аж ахуй яагаад үйлдвэр үйлчилгээн дээр тулгуурлаж явдаг юм. Энэ бүх зүйлийг анхаарч ажиллаасай гэж хүсэж байна. 

Батлут гишүүн үг хэлье. Дараа нь санал хураалттай гишүүд анхааралтай байхыг хүсье.


Д.Батлут: Бат-Эрдэнэ гишүүний хэлсэн үгтэй ижил саналтай байгаа. Хүний хөгжилтэй холбоотой асуудал дээр гоц анхаарлаа хандуулах ёстой. Тэр дундаа эрүүл мэндийн тухай хуульд өөрчлөлт орсноороо эмнэлгүүдийн бас менежмент ирэх оноос өөр зохион байгуулалтад орж хүн рүүгээ чиглэсэн арга хэмжээнүүдийг аваад эхлэх байх гэж харж байгаа. Мөн одоо эрүүл аюулгүй орчинд амьдрах талаар төр бас тодорхой хэмжээгээр ажилласан гэж бодож байгаа. Нэг орхигдоод байгаа зүйл нь бол ерөөсөө өрхийн бичил бизнесийг дэмжигчдийн асуудал. Тэр дундаа өөрөө өөртөө ажлын байр гаргах гээд байгаа энэ хүсэл ирмэлзлэл бүхий хүнийг дэмжих асуудлыг тодорхой болгох хэрэгтэй юм. Монгол Улс ингэж тодорхойлж гаргаж өгөх хэрэгтэй. 

Булгантуяа дарга маань энэ өрхийн бизнес эрхлэгчийг дэмжих хууль орчны тогтолцоог боловсронгуй болгох тал дээр санаачилга гаргаж ажиллаарай гэж хэлье. 


Баярлалаа.


Ж.Ганбаатар: Батлут гишүүнд баярлалаа. Санал хураалт явуулна. Эхлээд ирцийг шалгана. Тестийн санал хураалт явуулъя. Санал хураалт. 


Санал хураалтыг явуулъя. Монгол Улсын Их Хурлын гишүүн Булгантуяаг Монгол Улсын Их Хурлын Тогтвортой хөгжлийн зорилгын дэд хорооны даргаар сонгоё гэсэн томьёоллоор санал хураалт явуулъя. 

Санал хураалт. 

Түрүүн санал хураалтад зүгээр байсан юм. Болорчулуун гишүүн, Жавхлан гишүүн эсрэг гарсан байна. 

Санал хураалтыг дахиж явуулъя. Техникийн асуудал гарсан учраас өмнөх санал хураалтыг хүчингүй болгоё гэсэн санал хураалт явуулъя. Гишүүдээ анхааралтай байхыг хүсье. 

Хаана хаана гацаад байна. Доржханд гишүүн Ганхуяг гишүүн. Доржханд гишүүнээр үг хэлүүлье. Интернет нь гацаад байх шиг байна. Доржханд гишүүн байгаа бол санал хураалттай холбоотойгоор санал хэлье. 

Т.Доржханд: Сонсож байна уу дарга аа. Myparliament гацаад байна. Тийм учраас дахин санал хураалт явуулж өгнө үү. 
Ж.Ганбаатар: Доржханд гишүүний гаргасан саналаар өмнөх санал хураалтыг хүчингүй болгоё гэсэн томьёоллоор дахин санал хураалт явуулъя. Гишүүд анхааралтай байхыг хүсье. Өмнөх санал хураалтыг хүчингүй болгоё гэсэн дахин санал хураалт явуулъя. 

Санал хураалт хүчингүй боллоо. Санал хураалтыг дахин явуулъя. 

Гишүүд анхааралтай байхыг хүсье. Санал хураалтыг дахин явуулъя. Санал хураалт.

Монгол Улсын Их Хурлын гишүүн Хүрэлбаатарын Булгантуяаг Монгол Улсын Их Хурлын Тогтвортой хөгжлийн дэд хорооны даргаар сонгох санал хураалтад оролцсон гишүүдийн 58.8 хувиар санал дэмжигдлээ. 

Гишүүддээ Булгантуяа гишүүнд амжилт хүсье. 

Байнгын хорооны тогтоолыг уншиж танилцуулъя. Дэд хорооны даргыг сонгох тухай Монгол Улсын Их Хурлын тухай хуулийн 28 дугаар зүйлийн 28.8, 28.9 дэх Монгол Улсын Их Хурлын чуулганы хуралдааны дэгийн тухай хуулийн 27 дугаар зүйлийн 27.5 дахь хэсэг санал хураалтын дүнг тус тус үндэслэн Эдийн засгийн байнгын хорооноос тогтоох нь. Тогтвортой хөгжлийн зорилгын дэд хорооны даргаар Улсын Их Хурлын гишүүн Хүрэлбаатарын Булгантуяаг сонгосугай гэсэн тогтоол байна. Тогтоолын төсөлтэй холбоотой саналтай гишүүд байна уу. 

Алга байна. Тогтоол батлагдлаа. Булгантуяа гишүүндээ баяр хүргэе. Дараагийн асуудалдаа оръё. 

Хоёр санал хураалт явна. Гишүүд маань анхааралтай байхыг та бүхнээс хүсье. Би ажлын хэсэг байгуулагдахаас өмнө ажлын хэсэг Эдийн засгийн байнгын хорооноос байгуулагдсан хэн хэн гишүүн ахалж байгаа талаар Эдийн засгийн байнгын хорооны гишүүддээ мэдээллийг маш хурдан хүргэе. 
Хөрөнгө оруулалтын банкны тухай хуулийн төсөл болон хамт өргөн мэдүүлсэн хуулийн төслүүдийг С.Амарсайхан гишүүн ахалж байна. 2020 оны 12 сарын 8-ны өдөр шинэчлэн байгуулагдсан. 

Валютын зохицуулалтын тухай хуулийн шинэчилсэн найруулгын төсөл болон хамт өргөн мэдүүлсэн хуулийн төслүүдийг Ц.Даваасүрэн гишүүн ахалж байна. 
2020 оны 12 сарын 15-нд байгуулагдсан. Шинэчлэн байгуулагдсан. 

Валютын зохицуулалт хоёр хууль хамт явж байгаа. Зөвшөөрлийн хууль мөн хоёр хууль хамт явж байгаа. Гишүүдийн болоод зөвшөөрлийн тухай хуулийн шинэчилсэн найруулга болон хамт өргөн мэдүүлсэн хуулийг би ахалж байгаа. Энэ дээр мөн Засгийн газраас өргөн барьсан мөн гишүүдийн өргөн барьсан хууль. Нэг хуулийг нь уг нь буцаачихъя гэсэн Хууль зүйн байнгын хороон дээр буцаад ирсэн. Хууль зүйн байнгын хороон дээр очоод энэ хоёр гишүүдээс байгуулагдсан дэд ажлын хэсэг болоод Засгийн газраас байгуулагдсан дэд ажлын хэсэг хоорондоо учраа олдоггүй. Байнгын зөрчилтэй бараг 6, 7 сар явлаа. Энэ асуудлыг бас яаралтай шийдэх хэрэгтэй байгаа. 

Авто тээврийн тухай хууль болон  хуулийн шинэчилсэн найруулгын төслийг хамт өргөн мэдүүлсэн хуулийн төслүүд дээр Бат-Эрдэнэ гишүүн ахалж байгаа. 2020 оны 12 сарын 15-нд шинэчлэн байгуулагдсан Хоршооны тухай хуулийн шинэчилсэн найруулгын төсөл болон хамт өргөн мэдүүлсэн хуулиудыг Улсын Их Хурлын гишүүн Чинзориг ахалж байгаа. Энэ он нь хэдэн он байна. 
Далай ашиглах тухай хуулийн шинэчилсэн найруулгын төслийг Б.Энх-Амгалан гишүүнээр ахлуулахаар төлөвлөж байна. 

Банк эрх бүхий хуулийн этгээдийн мөнгөн хадгаламж мөнгөн хөрөнгийн шилжүүлэг зээлийн үйл ажиллагааны тухай хуулийн шинэчилсэн найруулгын төслийг Чинзориг гишүүн ахалж байна. Банкны тухай хуульд нэмэлт, өөрчлөлт оруулах тухай хуулийн төслийг Г.Амартүвшин гишүүн ахалж байна. Эдгээр ажлын хэсгүүд гарсан байгаа. Хуулиуд ажлын хэсгүүдээс шуурхайлах шаардлагатай байна. Эдийн засгийн байнгын хороон дээр ирсэн хуулиуд дээр бараг 95 хувьд нь ажлын хэсэг гарсан ажиллаж байна. 
Эдгээр ажлын хэсгүүд ажлын хэсгээ хуралдуулж Эдийн засгийн байнгын хороонд ирүүлэхийг Эдийн засгийн байнгын хорооны хувьд ирүүлэхийг Эдийн засгийн байнгын хорооны даргын хувьд хүсье. 

Дараагийн асуудалдаа оръё. Үйлдвэр технологийн паркийн эрх зүйн байдлын тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн хуулийн төслүүдийг хуралдаанаар хэлэлцүүлэх бэлтгэл хангах үүрэг бүхий ажлын хэсгийг шинэчлэн байгуулах тухай.

 Бат-Эрдэнэ гишүүнээр ахлуулна. Гишүүд нь Д.Бат-Эрдэнэ, Т.Доржханд, Н.Ганибал, М.Оюунчимэг гишүүн гэсэн 5 гишүүний бүрэлдэхүүнээр ажиллуулах саналтай байгаа. Өөр саналтай гишүүн байна уу. Алга байна. 
Ажлын хэсгийг байгуулах тухай Байнгын хорооны тогтоолыг баталъя гэсэн томьёоллоор санал хураалт явуулъя. Байнгын хорооны гишүүдийг анхааралтай байхыг хүсье. 
Санал хураалт. 76.5 хувиар санал дэмжигдлээ. Баярлалаа. 
Дараагийн асуудал. Далай ашиглах тухай хуулийн шинэчилсэн найруулгын төсөл болон хамт өргөн мэдүүлсэн хуулийн төслүүдийг хуралдаанд хэлэлцүүлэх үүрэг бүхий ажлын хэсгийг шинэчлэн байгуулах тухай Байнгын хорооны тогтоолыг хэлэлцье. 

Б.Энх-Амгалан гишүүн ахална, Батлут гишүүн, Х.Ганхуяг гишүүн, Ц.Даваасүрэн гишүүн, О.Цогтгэрэл гишүүд ажлын хэсэгт ажиллана. 

Өөр саналтай гишүүн байна уу. Алга байна. 

Ажлын хэсэг байгуулах тухай Байнгын хорооны тогтоолыг баталъя гэсэн санал хураалт явуулъя. Санал хураалт. 

Санал 58.8 хувиар дэмжигдлээ. Хэлэлцэх асуудлууд өндөрлөлөө. Байнгын хорооны гишүүддээ баярлалаа. 

Өнөөдрийн хуралдаан өндөрлөлөө.
Дууны бичлэгээс буулгасан:

